
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

নাট্য-বিকার।
১১


 কমল। তারা চুরি করে?

 রাম। হাঁ করে, “চাঁদের হাসি”। আমার কথাটাই শুনলে না, তারা শাপভ্রষ্ট গন্ধর্ব্বকন্যা!

 রমেন্দ্র। ঠিক ঠিক, আমি শুনিছি তাদের মধ্যে কারো কারো শাপমোচন হয়েছে।

 রাম। কি রকম?

 রমেন্দ্র। এই থিয়েটার-লোক তাঁরা ত্যাগ করেছেন।

 রাম। কেন?

 রমেন্দ্র। অনেকগুলি উপদেবতার নজর পড়েছে, কাজেই।

 রাম। তা আপনাদের থিয়েটারে একট্রেস (Actress) নাই?

 রমেন্দ্র। আছে, তবে আমাদের এমেচিওর (Amateur) থিয়েটার, আপন আপনি সব।

 রাম। (রমেন্দ্রের হস্ত ধরিয়া সুরে)


“ভাই ভগ্নী মিলিয়া মাতি প্রেম-সুধাপানে।”

 কমল। হ্যাঁরে তুই কি লজ্জার মাথা একেবারে খেয়েছিল? আমাদের সকলের মাথা হেঁট করালি? ছি মা, অমন করতে আছে কি? লোকে বলবে কি?

 রাম। “আমি পুকুরে হাঁস দেখিগে গো!”


[বেগে প্রস্থান।]

 হরিশ। দেখলেন মশাই?

 রমেন্দ্র। তাইতো, কিছু এগিয়ে পড়েছে, তা একেবারে অসাধ্য বলে বোধ হয় না। আচ্ছা, এর মাঝে মাঝে কি “লুসিড্ ইণ্টার্ভ্যাল্ (Lucid interval) নাই?

 হরিশ। তা যে একেবারে নাই এমন নয়, তবে ক্ষণিক।

